
Gasteizko haur eskolengaineko gogoetak 

Marijo Armendariz  (Vitoria-Gasteizko udal haur-eskoletako hezitzailea) 

Haur hezkuntzaren ibilbidea inoiz erosoa izan ez bada ere, sekula ez du hartu gaur egun Administrazio ezberdinek zuzentzen dioten horren eraso handirik. 

Hamarkada asko dira jadanik haur txikiekin lan egiten dugunok haurren heziketa defendatzen hasi ginela, haur- hezkuntza kontzeptua ezarri arte. Eta zenbaitetan lortu genuen.Kontzeptu aldaketa honekin batera udaletxe batzuek lehengo patronatuak eta giza zerbitzuen fundazioak egokitzeari ekin zioten, eskola berriak sortu eta gizarte zein haurtzaroarekin konpromisoa hartu zutelarik.Horrekin guztiarekinbat etorriz, Gasteizko Udal Haur-Eskolen sarea eratzen hasi zen, eta gaur egun 17 eskolak osatzen dute eta ia 30 urteko hezkuntza esperientzia du.Egia esan, haur hezkuntzaren istorioa milaka lagunen istorioa da, beraien borondate eta sinesmenari esker iritsi baikara errealitate honetara.Baina uda honetan, bat-batean, Gasteizko alkatearen dekretuz, hirian erabat finkatuta genuen hezkuntza eredua bertan behera gelditu da. Ezarri digun berrantolaketak ziurtasun gutxi eta kezka asko sortzen dizkigu. PPk, lanaren eta familiaren arteko bizitza adostu nahian, Eusko Jaurlaritzak 0-3 zikloa arautzen duen Kalitate Legearen filosofiarekin bat etorriz, dekretua egin zuen.Bi dekretu horiek erabat baztertuta geneukan bidea hartzen dute, hots, 0-3 zikloan haur-zaintzeari garrantzia ematen diona. Gogora ditzagun Malaguzziren hitzak: «Zaintza hutsa gizakiaren minbizia da». Medikuntza arloan, osasun asistentziako zentroak osasun zentro bilakatu dira, garai bateko gizarte-laguntzaileak gizarte-langileak dira egun. Asistentziak beharra, gaitasun falta, karitatea, gogorarazten dizkigu, eta herriko sektore bat asistentziara baztertzea ez da gizarte aurrerakoi bati dagokiona. Encina Serrano, Hezkuntza zinegotziak hau esan du: «Orain dauzkagunak hezkuntza teknikariak dira, baina zerbitzu honek prestakuntza asistentziala behar du, ez, ordea, hezkuntzan prestatuak» (El Periódico de Álava, 15-06-04).Ez dezagun haurtzaroa ahuldadearekin eta ezintasunarekin lotu. Umeak hazten ari diren eta eskubideak dituzten pertsonak dira. Ez diezazkiegun haurtzaroak dituen aberastasun eta ahalmenak ukatu. 

Inork ez du zalantzan jartzen umearen nortasun osaketan familia dela lehen erreferentea. Era berean, esan dezakegu haur eskola haurra hazteko inguru aberatsa dela.Haur Hezkuntzako zerbitzuen kalitate indizeen gaineko ikerketek honetan dihardute:Ð Aniztasunezko eta zaindutako espazioak.Ð Egokitutako hornikuntza.Ð Heziketa Proiektu on bat eta antolamendu egokia.Ð Heziketa bidetik joanez, norbanako atentzioak bermatuko dituzten ratioak.Ð Etengabeko formakuntzan ari den profesional bakarra.Ð Hezkuntza bikotea: bi pertsona, bi hezitzaile, biak lan-maila berekoak, soldata berarekin, funtzio berarekin, haur talde baten tutoretza ardura dutenak, eta lanordu gehienetan elkarrekin lan egiten daudenak. Ð Familia-harremanen garrantzia: haur eskolek beste familiekin eta hezkuntza profesionalekin harremanak bideratzen dituzte.Ð Haur Eskolan egiten den guztia hezigarria da. Budapest-eko Lóczy Institutuak frogatu du profesionalen eguneroko bizitzan prestakuntza zein beharrezkoa den; jatea, lo egitea, fardelak aldatzea eta abar hezkuntza dela ahaztu gabe.Aipatu ditugun indize horiek minimoak dira; ez dira bakarrak ezta itxiak ere. Hezkuntza lan honen beste kalitate indize bat gure eguneroko lana berraztertzea da.Eta orain eskubideez mintzatuko gara. Umeen eskubideez, heziketa-leku egokiak edukitzeko eskubideaz. Familien eskubideez, batez ere amena; lan egiteko eskubideaz. Beraz, baietz esaten diogu egutegi malguari, baina umeek oporrak izateko eta bere familiarekin egoteko eskubidea dutela kontuan hartuz. Eta jakin behar dugu ere bai eskubide horiek guztiak haur eskoletako langileen eskubideekin bateratzen. Haurrak, jaiotzen denetik, kalitatezko eta publikoa izango den heziketarako eskubidea du. Horregatik, gizartearen eskaerak ezin dira inoiz eskubide horren aurka joan.Haur Eskolako hezitzaileak garenez, Administrazioari, eta bereziki Udalari, hezitzailetzat hartzeko eskatzen diogu. Beraz, hitzarmenak eta egutegiak negoziatzerakoan, batez ere gure eskolen kalitatearengatik, errespetuz trata gaitzatela eta guztioi baldintza berak eman diezazkigutela eskatzen diegu. Ez daitezela merkatuko legeez baliatu, aintzakotzat har gaitzatela, ez dezatela umeen kostuekin, orduekin, egunekin, oporraldiarekin eta abarrekin litxarreriarik egin, gure lana oso garrantzitsua baita.Gasteizko Udalak Hiri Hezitzaileen Gutuna sinatu zuen. Gutun horrek hauxe dio: «Hiria hezitzailea izango da, betiko funtzioez gain (ekonomikoa, gizartekoa, politikoa, eta zerbitzu prestakuntza), hezitzaile funtzioa ere baduela bereganatu, landu eta garatzen duenean, bere helburua formazioa, promozioa eta biztanle guztien garapena (haur eta gazteengandik hasita) lortzeko asmoa eta ardura bereganatzen dituenean». 0-3 arteko heziketa garrantzitsuegia da politikarien esku uzteko. Heziketa bera giza helburua da, haur eskola etorkizunaren oinarria baita.Dena agerian jar dezagun. Hiri honetako Udalak eskolak egunean 11 ordu eta 11 hilabetez irekita egotea eskaintzen die familiei, nahiz eta horiek plaza gehiago eskatzen duten. Ikasturte honetarako 350 ume haur eskoletara joateko aukerarik gabe geratu dira, baita jantokirik gabe ere hainbat (eta hobe, Udalarentzat, jakina, menu bereziez hitz egiten badugu).Heziketa ezin da bideratu elkarrizketarik gabe. Era berean, eskola batek elkarrizketarik gabe ezin du aurrera jo; hezitzaileen arteko elkarrizketa, gurasoekin, umeekinÉ Hezitzaile guztion eta Administrazioaren arteko elkarrizketa.Hausnarketa, pentsamendu, erabaki eta ideia hauek guztiak 0-3 artekoekin ari diren profesionalengandik (Malaguzzi, Pikler, Viçens Arnaiz, Hoyuelos, 1996ko Delors TxostenaÉ) jaso ditugu, eta gu bat gatoz beraiekin. Gure lana eta beraiena bide beretik doaz. Beti bide beretik.Galdetzen denean / erantzun egin behar da. Norbaitek erantzuten duenean / entzun egin behar dugu. 
Artikulua Vitoria-Gasteizko Udal Haur-Eskoletako hezitzaileen izenean dago sinatua. 

